
   
 

6. maj 2025 

 

Inatsisartut ingerlatsinermut maleruagassaasa § 37 imm. 1 tunngavigalugu matumuuna ukunannga 

Naalakkersuisunut apeqquteqaaterparpunga. 

 

Naalakkersuisunut apeqquteqaatit: 

1. Maani nunatsinni paasissutissanik katersivimmik ataatsimik arlalinnilluunniit pilersitsinissamik 

Naalakkersuisut pilersaaruteqarpat? 

a. Paasissutissanik katersivinnik pilersitsinermi ingerlatsinernilu Naalakkersuisut kikkut 

suleqatigissallugit eqqarsaatigisimavaat? 

b. Maani nunatsinni sumi inissikkaanni naleqqunnerussappat? 

i. Assersuutigalugu paasissutissanik katersivik soorlu Maniitsup eqqaani tatsip 

Tasersiap eqqaani inissikkaanni naleqqunnerussannginnerpa? 

 

2. Paasissutissat isumannaannerusumik paarineqarnissaannut qanoq Naalakkersuisut 

suliniuteqarusuppat? 

a. Naalakkersuisut nalilersimanerpaat, paasissutissanik katersivimmik ataatsimik 

arlalinnilluunniit pilersitsinikkut paasissutissat isumannaannerulersinneqarsinnaasut? 

b. Naalakkersuisut pilersaaruteqarnerpat Tusass-imit imaluunniit nunani tamalaani 

sullissisunik suleqateqarnissaminnik paasissutissanik isumannaallisaanerup 

pitsanngorsarnissaa anguniarlugu? 

 

3. Naalakkersuisut, maani nunami paasissutissanik katersivimmik pilersitsinermi aningaasatigut 

allaffissornikkullu kingunerisinnaasai ilisimaarinerlugit? 

 

4. Naalakkersuisut oqaluuserisamut soqutiginaatilinnik allanik paasissutissiisinnaanerlutik? 

(Inatsisartunut ilaasortaq Jørgen Rosbach, Demokraatit) 

 

Tunngavilersuut 

Inuiaqatigiit digitaalinngoriartornerata malitsigisaanik attaveqaatit aalaakkaasut, qajannaatsut 

siunissamullu qularnaveeqqusiinissamut  pisariaqartitsineq pisariaqartinneqaraluttuinnassaaq. 

Ineriartornermi tassani qitiusutut pisariaqartoq tassaavoq paasissutissanik katersivinnik 

pilersitsisoqarnissaa, digitalimik paasissutissiinerni sullissinernilu pingaaruteqarluinnarmat 

passunneqarnerisa, toqqorsiveqarnerup isumannaallisaanerullu pitsaalluinnartumik 

ingerlanneqqarnissaanut. Tassani pineqarput pisortaniittut privatiniittullu. 

 

Isumaqarpunga, inissisimanitta silaanattalu pitsaaqutigisariaqaraat nunani tamalaanit aningaasaliisussat 

paasissutissanik toqqorterivinnut ataatsimut arlalinnulluunniit aningaasaliisinnaasunik. Silaannatta 

nillataartup nukissiornikkut nillusaanissamik pisariaqartitsineq annikillisissavaat, ataavartumik 

nukissiuteqarnermut periarfissaqarnermut – soorlu assersuutigalugu erngup nukiga – mingutsitsinngitsumik 

piujuartussamillu ingerlatsinissamut periarfissamik ammaassissaaq. Uani pingaartumik eqqarsaatigaara 



   
 

Tasersiaq Maniitsup eqqaaniittoq, inuiaqatigiinni oqallinnerni eqqaaneqartartoq ingerlatsivinnut 

taamaattunut inissiiffissatut soqutiginaatilittut. 

 

Taamatuttaaq isumaqarpunga, pingaarluinnartuusoq paasissutissat isumannaallisarnissaannut 

isummersornissaq piffissami internettikkut pinerluuteqartarnerup annertusinerani aammalu digitalimik 

sullissinernik isumalluuteqarnitsinni. Innuttaasut pillugit paasissutissat, pisortat aaqqissuussaaneri 

aammalu attaveqaatit pingaarutillit saassunneqarnissamut attaveerunnissamullu illersorneqassallutik.  

 

Paasissutissanik katersiviit pilersinneqarneri uagut nammineerluta inatsisiliatta ataani aammalu sullissisunik 

soorlu Tusass-itut ittunik imaluunniit nunani assigiinngitsuni teknikkikkut suleqateqarnikkut alloriarneq 

pingaaruteqartorujussuusinnaavoq digitilalimik ingerlanitsinni nammineernerulernissatsinnut 

qajannaannerusumillu ingerlatsinissatsinnut. 

 

Tassunga atasumik malugeqqunarportaaq, IT-mik immikkut ilisimasallit tikkuartormassuk, maannakkut 

attaveqaatitigut ingerlanerput ajutoornissamut qanippallaartoq1. Isuma taanna isumaqatigaara. Nunanut 

assigiinngitsunut attaviit marluinnaatillugit – ataaseq Europamut ataaserlu USA-mut – nalilerpara, 

ingerlatsinerup ajoqusersorneqariataarneratigut ajutoornissamut qanittuararsuusoq. 

 

Apeqquteqaatima ullut suliffiusut qulit iluanni akineqarnissaat qilanaaraara. 

 
1 Digitalikkut attaveqaatit: Immap naqqatigut kabelit kittoraraluarpata / Digital trafik: Hvis søkablerne bliver revet 
over, Sermitsiaq.AG, den 21. april 2025 


